
趙德麟字說
维基文库 � 免费全文 � CC BY-SA 4.0

趙德麟字說

作者：蘇軾　北宋

本作品收錄於《東坡全集�》

宋有天下百余年，所與分天工治民事者，皆取之疏遠側微，而不私其親。故宗室之賢，

未有以勛名聞者。神宗皇帝實始慨然，欲出其英才與天下共之，增立教養選舉之法，所

以封植而琢磨之者甚備。行之二十年，而文武之器，彬彬稍見焉。元祐六年，予自禁林

出守汝南，始與越王之孫、華原公之子簽書君令畤遊。得其為人，博學而文，篤行而剛，

信於為道，而敏於為政。予以為有杞梓之用，瑚璉之貴，將必顯聞於天下，非特佳公子

而已。昔漢武帝幸雍祠五畤，獲白麟以薦上帝，作《白麟之歌》，而司馬遷、班固書曰

「獲一角獸」，「蓋麟雲」。「蓋」之為言疑之也。夫獸而一角，固麟矣，二子何疑焉？

豈求之武帝而未見所以致麟者歟？漢有一汲黯，而武帝不能用，乃以白麟赤雁為祥，二

子非疑之，蓋陋之也。今先帝立法以出宗室之賢，而主上虛己盡下，求人如不及，四方

之符瑞皆抑而不聞，此真獲麟者也。麟固不求獲，不幸而有是德與是形，此麟之所病也。

今君學道觀妙，淡泊自守，以福貴為浮雲，而文章議論，載其令名而馳之，既有麟之病

矣，又可得逃乎。敬字君德麟，而為之說。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

